
Opinbera deildin, skýrsla á aðalfundi 2024 

 

Ágætu félagar! 

Að venju verður farið yfir það helsta sem gerst hefur á liðnu starfsári. Haldnir hafa verið 

fjórir stjórnarfundir frá síðasta aðalfundi deildarinnar, sem haldinn var 8. febrúar 2023. 

 

Ýmis mál hafa verið rædd á fundunum, m.a. starfið innan félagsins og deildarinnar, 

kjarasamningamál, starfsmatið, samninganefndina, trúnaðarráð félagsins og margt fleira. 

 

Á fyrsta fundi deildarinnar þetta starfsárið tilkynnti Björn Snæbjörnsson starfsmaður 

deildarinnar að hann léti nú af því starfi sem hann hefur sinnt því starfi frá stofnun 

deildarinnar árið 1997. Hann þakkaði fyrir samstarfið öll þessi ár og sagði að Arnór 

Sigmarsson lögfræðingur og þjónustufulltrúi tæki við starfinu af honum. Stjórnin 

þakkaði Birni fyrir samstarfið og bauð Arnór velkominn til starfa. 

 

Á starfsárinu var gengið frá nýjum kjarasamningum bæði við ríkið og sveitarfélögin og 

voru þeir báðir samþykktir með yfirgnæfandi meirihluta.  

Nýr kauptaxti við ríkið tók gildi 1. apríl sl. og nýr kauptaxti við sveitarfélögin tók gildi 

1. október sl. 

Samningarnir báðir gilda til 31. mars nk. Á fundi samninganefndar félagsins í janúar var 

samþykkt að veita Starfsgreinasambandinu umboð vegna þessara samninga. 

 

 

Fimm ára endurskoðun á starfsmatskerfinu SAMSTARF hefur staðið yfir í nokkurn tíma. 

Í desember sl. tók Samband íslenskra sveitarfélaga einhliða ákvörðun um að senda drög 

að niðurstöðum starfsmats eftir endurskoðun til allra sveitarfélaga með þeim skilaboðum 

að taka mið af þeim frá 1. janúar 2024. Var þetta gert án vitneskju stéttarfélaganna og ekki 

var búið að ljúka vinnunni né samþykkja nýja matið af framkvæmdanefnd um 

starfsmatskerfið. Ágreiningur hefur verið um gildistíma nýja matsins og stéttarfélögin telja 

að það eigi að gilda frá 1. september 2021. 

Fundur var haldinn í framkvæmdanefnd 15. desember sl. þar sem nýja matið var afgreitt 

að undanskildum störfum félagsliða á velferðarsviði og veitustörfum, en fulltrúar 

Sambands íslenskra sveitarfélaga sátu hjá við þá afgreiðslu. Það er andstætt vinnureglum 

starfsmatsins sem kveða á um samhljóða niðurstöðu. Vegna þessa var eftirfarandi bókað 

af hálfu fulltrúa stéttarfélaganna.  

Fulltrúar stéttarfélaga í framkvæmdanefnd um starfsmatskerfið SAMSTARF gera 

alvarlegar athugasemdir við einhliða ákvörðun fulltrúa Sambands íslenskra sveitarfélaga 

um að birta drög að niðurstöðum starfsmats við 5 ára endurskoðun. Fulltrúar 

stéttarfélaganna líta svo á að um algjöran trúnaðarbrest sé að ræða. Vinna við 

endurskoðun hefur verið í gangi á vettvangi nefndarinnar sl. tvö ár. Með ákvörðuninni 

virtu fulltrúar Sambandsins algjörlega að vettugi starfsreglur framkvæmdanefndar 

starfsmats. 

 

Málinu er ekki lokið og munu stéttarfélögin halda til streitu kröfu sinni um gildistíma frá 

september 2021. 

 

Í kjarasamningi við sveitarfélögin árið 2019 var samið um og stofnaður sérstakur 

félagsmannasjóður. Sveitarfélögin greiða mánaðarlega 1,5% af heildarlaunum 



starfsmanna inn í þennan sjóð. Auk sveitarfélaga greiða einnig í sjóðinn Heilsuvernd, 

Hólmasól, Fjölsmiðjan og Hamrar, útilífsmiðstöð skátar.  

Stéttarfélögum ber að standa skil á þessum greiðslum til félagsmanna 1. febrúar ár hvert 

fyrir árið á undan. Athugið að ekki hefur verið tekin skattur af upphæðinni sem greidd er 

út til félagsmanna. Þessi upphæð kemur inn á skattframtal fyrir árið í ár en álagningin af 

henni kemur sjálfvirkt til greiðslu á árinu 2025. 

 

Þann 1. febrúar sl. greiddi félagið út úr sjóðnum til sinna félagsmanna fyrir árið 2023, 

samtals var upphæðin tæplega 95,5 milljónir króna til 1.656 félagsmanna. Forsenda þess 

að hægt sé að greiða úr sjóðnum er að Eining-Iðja hafi bankaupplýsingar þeirra sem eiga 

rétt á að fá greiðslu úr sjóðnum. Því miður vantar slíkar upplýsingar hjá 305 

félagsmönnum eða þá að þær eru rangt skráðar og á því eftir að greiða um 5,8 milljónir 

úr sjóðnum. Hæsta einstaka upphæðin er rúmar 100.000 krónur þannig að ef þú ert að 

vinna á þessum vinnustöðum en fékkst ekki greiðslu frá félaginu þann 1. febrúar sl. þá 

hvetjum við þig til að fara inn á Mínar síður félagsins og skrá inn þessar upplýsingar sem 

og síma og netfang. 

Á næstunni verður aftur greitt úr sjóðnum til þeirra sem skila inn umbeðnum 

upplýsingum. 

 

Félagið er alltaf að leita leiða til að ná til fleiri félagsmanna og auka virkni þeirra innan 

félagsins. Við reynum t.d. eins og hægt er að nota okkar öfluga trúnaðarmannakerfi til að 

ná til okkar félaga.  

Í október og nóvember hélt félagið tæplega 20 fundi með trúnaðarmönnum þar sem þeir 

gátu farið yfir ýmis mál með starfsmönnum félagsins og nokkrum öðrum 

trúnaðarmönnum.  

Þessir fundir tókust mjög vel og var ýmislegt rætt á þeim, m.a. um starf trúnaðarmannsins 

og tenginu við félagið, trúnaðarmannanámskeiðin, tímasetningar funda og félagið sjálft. 

Þarna voru trúnaðarmenn að hittast í fámennum hópum sem skilaði því að allir tóku þátt í 

umræðunni og komu með mikilvæga punkta sem félagið hefur verið að vinna áfram með.  

 

Það fyrsta sem félagsmenn hafa séð úr þessari vinnu er breyttur fundartíma ýmissa funda 

sem verið hafa undanfarið hjá félaginu, m.a. byrjaði sameiginlegi fundurinn áðan kl. 18:30 

eða einni klukkustund fyrr en venjulega.  

Nýtt skipulag á trúnaðarmannanámskeiðum er m.a. tilkomin vegna niðurstöðu vinnu 

þessara funda. 

Námið er nú 12 sjálfstæðar einingar í stað fjögurra hluta þar sem nokkrar námseiningar 

voru kenndar saman. Sex námskeiðanna eru kennd í fjarnámi en hin sex í staðnámi. Á 

fundunum með trúnaðarmönnum var mikið talað um endurmenntun trúnaðarmanna og því 

var ákveðið að þeir geti allir skráð sig aftur á námskeið. 

 

Staðnám verður nú einn + einn dagur, mest tveir dagar í senn (í stað þriggja daga áður), 

en hvor dagur er eitt námskeið. Það þarf að skrá sig á báða dagana ef viðkomandi 

trúnaðarmaður ætlar að sitja bæði námskeiðin. 

Hægt er að taka námskeiðin í hvaða röð sem er, það eina sem félagið fer fram á að þeir 

trúnaðarmenn sem ekki hafa setið námskeið byrji á að taka námskeiðin Trúnaðarmaður, 

starf hans og staða og Starfsemi félagsins, kjarasamningar og sjóðir. Þessi námskeið voru 

einmitt kennd í staðnámi í sal félagsins á Akureyri 1. og 2. febrúar sl. og var mjög góð 

þátttaka. 



 

Ég hvet alla trúnaðarmenn hér inni til að kíkja á heimasíðu félagsins og skoða þau 

fjölmörgu námskeið sem eru í boði á vorönn. 

 

Talandi um námskeið þá er líka vert að minnast á námskeið sem í boði eru hjá SÍMEY, 

en okkar félagsmenn geta farið þar á fjölmörg námskeið sér að kostnaðarlausu. 

Ég bendi öllum áhugasömum að kíkja inn á heimasíðu SÍMEY til að sjá hvað er í boði. 

 

Þann 1. janúar sl. urðu breytingar á endurgreiðsluhlutfalli hjá fræðslusjóðunum 

Landsmennt, Ríkismennt og Sveitamennt gagnvart námi sem hefst eftir þann tíma. Hjá 

Landsmennt var hlutfallið hækkað úr 80% í 90%, þó að hámarki 130.000 kr. á ári.  

Hjá Ríkismennt og Sveitamennt var ákveðið að falla frá hlutfallsstyrkjum til einstaklinga 

og veita alltaf 100% styrki, þó að hámarki 130.000 kr. á ári. 

 

Stjórnir sjóðanna þriggja ákváðu einnig að einstaklingur geti átt uppsafnaðan rétt til 

tveggja ára eins og til þriggja ára. Þetta þýðir að félagsmenn sem ekki hafa nýtt sér rétt 

sinn síðustu tvö ár eiga rétt á styrk allt að kr. 260.000. Þeir sem ekki hafa nýtt sér sinn 

rétt síðustu þrjú ár eiga rétt á allt að kr. 390.000,- eins og verið hefur fyrir eitt samfellt 

nám eða námskeið samkvæmt nánari reglum sjóðsins. Uppsafnaður réttur skerðist ekki 

hafi félagsmaður fengið styrk undir kr. 50.000,- á tíma uppsöfnunar. Sá styrkur kæmi þó 

til frádráttar frá hámarki. 

 

Mínar síður félagsins hafa fengið góða móttökur og hvet ég ykkur öll til að nýta ykkur 

þær. Þar inni er t.d. hægt að skoða og sækja rafrænt um þá styrki sem í boði eru í 

sjúkrasjóði og í fræðslusjóði og hvetjum við alla til að sækja um þessa styrki á rafrænan 

hátt.  

 

Þarna inni má líka sjá ýmsar upplýsingar um viðkomandi félagsmann, skoða punktastöðu 

sína vegna úthlutana, skoða og panta eða sækja um orlofshús og séð greiðslur frá 

vinnuveitanda til félagsins.  

 

Mjög mikilvægt er að athuga hvort bankaupplýsingar séu rétt skráðar og á það sama við 

um síma og netfang. Það er mjög mikilvægt að þessar upplýsingar séu rétt skráðar í kerfi 

félagsins til að geta greitt út vegna umsókna í sjúkrasjóð og fræðslusjóði og eins 

Félagsmannasjóði. Við viljum líka senda á ykkur ef þarf mikilvægar upplýsingar, t.d. 

varðandi kosningar um samninga og slíkt.  

 

Ef þið lendið í vandræðum með innskráninguna inn á Mínar síður þá er starfsfólk 

félagsins auðvitað boðið og búið að aðstoða ykkur. 

 

Orlofsblaðið mun koma út í mars, í ár verður það rafrænt, og verður áfram gott úrval 

sumarhúsa í boði. Áfram verður boðið upp á Orlof að eigin vali. Styrkurinn í ár verður 

27.000 kr. og verða í boði 300 styrkir eins og áður. Sækja þarf um orlofshúsin og 

styrkinn í gegnum Mínar síður félagsins í síðasta lagi 2. apríl nk. 

Í boði eru þrjár ferðir hjá félaginu í ár. Skráning stendur yfir og hefur hún farið vel af 

stað. Síðast þegar ég vissi var uppselt í ferðina til Færeyja og nokkur nöfn komin á 

biðlista. 



Ef einhver þarf á aðstoð að halda við að sækja um orlofshús eða Orlof að eigin vali þá er 

hægt að mæta á skrifstofurnar og fá aðstoð við það að sækja um. 

 

Ég vil enn og aftur minna á heimasíðu félagsins, ein.is, þar sem má m.a. nálgast 

gagnlegar upplýsingar um félagið, kjaramál, fræðslumál og réttindi launafólks.  

 

45. þing ASÍ, eða framhald af því, fór fram í apríl í Reykjavík og átti félagið þar 10 

fulltrúa. Tveir þeirra komu úr okkar stjórn, Ingibjörg og Signý. Á þinginu var m.a. stefna 

sambandsins til næstu tveggja ára mörkuð auk þess sem ný forysta var kjörin. 

 

9. þing SGS fór fram í október og átti félagið þar 20 fulltrúa, þar af voru fjórir úr okkar 

stjórn, Auður, Ingibjörg, Signý og Valdimar. 

 

Umræður um kjaramál voru áberandi á þinginu enda var annasamur kjarasamninga vetur 

framundan. Samþykktar voru sjö ályktanir á þinginu og má finna þær allar á heimasíðu 

félagsins.  

 

Ég vil þakka öllum þeim sem ég hef starfað með á liðnu ári fyrir ánægjulegt samstarf og 

sérstaklega öðrum stjórnarmönnum deildarinnar og starfsmönnum Einingar-Iðju. 

Að lokum þakka ég Arnóri Sigmarssyni, starfsmanni deildarinnar fyrir gott samstarf á 

árinu. 

 

Takk fyrir. 


